ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Законот за шумите беше донесен и објавен во Службен весник на Република Македонија бр.64 на 22 мај 2009 година. 

Со одредбите од законот се уредуваат дефинициите употребени во овој закон, начинот на постигнувањето на одржливост во стопанисувањето, начинот на планирање во шумарството, правата и обврските на субјектите кои стопанисуваат со шумите во државна и приватна сопственост, законските основи за водење на попис на шумското земјиште односно катастар, водење на информативен систем, мониторингот на состојбата на шумите и шумското земјиште, законскиот основ за чување на шумите, кој и како ги чува шумите, дефинирање на субјектите кои стопанисуваат со шумите и нивните обврски за остварување на јавниот интерес, и можноста на здружување на сопствениците на приватни шуми, пропишана е обврската и начинот на издвојување на средства за репродукција на шумите и користењето на истите, се регулира извршувањето на стручните работи во шумарството од страна на лиценцирани правни и физички лица, начинот на вршење на надзор над спроведувањето на овој закон и прекршочните одредби по овој закон.

Согласно Нацрт-записнокот од Триесет и осмата седница на Владата на Република Македонија одржана на 02.12.2014 година, точка 129 и точка 28 донесен е заклучок  да се направат соодветни насоки за законски измени со цел регулирање, односно зацврстување на системот за контрола и времено или трајно одземање на службено оружје кое го должат службени лица, во случај кога против истите се води постапка за било каков вид на насилство, односно постојат околности дека службнеото лице истото тоа оружје може да го злоупотреби.  

Согласно Предлог-Законот за изменување и дополнување на Законот за шумите, Министерството за земјоделство, шумарство и водостопанство подготви измени на Законот за шумите, каде што е утврдено носењето и ракувањето со службеното оружје, така што предвиде обврска за времено одземање на службеното оружје во случај на извршување на кривично дело или прекршок со елементи на насилство од вработеното лице распределено на работни задачи на кои што има пристап и ракува со службено оружје, а тоа се лицата вработени во Шумската полиција и Шумочуварската служба. 

Исто така, за вработените во Шумската полиција и Шумочуварската служба е предвидено обврската вработеното лице да се упати на задолжителен психијатриски и психолошки преглед и советување со психолог во случај на извршување кривично дело или прекршок со елементи на насилство. 

Предвидено е за вработените во Шумската полиција и Шумочуварската служба основ за дисциплинска одговорност и суспендирање од работа во случај кога службеното лице ќе изврши дело со елементи на насилство.

Владата на Република Македонија го задолжи Министерството за земјдоелство, шумарство и водостопанство во рок од 30 дена да достави до Владата Предлог на Законот за изменување и дополнување на Законот за шумите, имајќи ги во предвид предлозите од ЈП „Македонски шуми“.

Поради горе наведеното, се предлага донесување на Предлог на Закон за изменување и дополнување на Законот за шумите. 

II.
ЦЕЛИ, НАЧЕЛА И ОСНОВНИ РЕШЕНИЈА

Предлогот на Законот за изменување и дополнување на Законот за шумите се заснова врз начелата на законитост, начелото на управување со учинокот на вработените, начелото на професионална етика, непристрасност и објективност, начелото на транспарентност и доверливост, начелото на одговороност, начелото на спречување судир на интереси, како начелото на економично користење на средства.

III.
ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлогот на законот не предизвикува финансиски импликации врз Буџетот на Република Македонија.

IV.ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на предложениот закон не се потребни дополнителни финансиски средства од Буџетот на Република Македонија

ПРЕДЛОГ  НА  

ЗАКОН  ЗА  ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ШУМИТЕ

Член 1
Во Законот за шумите (Службен весник на Република Македонија бр. („Службен весник на Република Македонија“ бр. 64/09, 24/11, 53/11, 25/13, 79/13 ,147/13, 43/14 и 160/14),  по членот 82-с се додава нов член 82-т кој гласи:

Член 2

став (1) „Службеното оружје и мунуција со кои е задолжен работникот на шумската полиција и шумочуварската служба, привремено ќе му бидaт одземени доколку извршил кривично дело или прекршок со елементи на насилство, до донесување на правосилна одлука за стореното кривично дело или прекршок, односно до завршување на постапката што е поведена во врска со одземеното оружје.“

став (2) ,,Работник на шумската полиција и шумочуварската служба кој извршил кривично дело или прекршок со елементи на насилство, се упатува на задолжителен психијатриски и психолошки преглед односно советување со психолог (психолошко советување).“


став (3) „Работникот на шумската полиција и шумочуварската служба на кого му се одземени оружјето и муницијата се чува во шумскополициската станица, односно во Јавното Претпријатие за стопанисување со шуми „Македонски шуми“.


став (4) ,, Во случај на констатирано (евидентирано) кривично дело или прекршок со елементи на насилство извршено од страна на работникот на шумската полиција и шумочуварската служба кој при вршење на своите работни задачи има пристап и ракува со службено оружје, Министерството за земјоделство, шумарство и водостопанство, односно Јавното Претпријатие за стопанисување со шуми „Македонски шуми“  и другите субјекти задолжени за управување со заштитените подрачја, задолжително во рок од 24 часа од констатирaното (евидентираното) кривично дело или прекршок го информира Министерството за внатрешни работи.“

став (5) „Во случај на констатирано (евидентирано) кривично дело или прекршок со елементи на насилство извршено од страна на работникот на шумската полиција и шумочуварската служба, Министерството за земјоделство, шумарство и водостопанство, односно Јавното Претпријатие за стопанисување со шуми „Македонски шуми“  и другите субјекти задолжени за управување со заштитените подрачја, покренува дисциплинска одговорност и ако се докаже делото може работникот да го суспендира од работа.

Член 3


Во член 66 став (7) се менува и гласи:

„Евиденцијата на исечената дрвна маса во државна нискостеблена шума од страна на физички лица за сопствени потреби се води во електронска и хартиена форма, со користење на матичниот број на купувачот“. 

О Б Р А З Л О Ж Е Н И Е

I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ
Законот за шумите беше донесен и објавен во Службен весник на Република Македонија бр.64 на 22 мај 2009 година. 

Со одредбите од постоечкиот закон се уредуваат меѓу другото и законскиот основ за чување на шумите, кој и како ги чува шумите, овластувањата на Шумската полиција и Шумочувасрската служба, условите за работа, употребата на оружје, одговорноста, униформата и оружјето на Шумската полиција и Шумочувасрската служба .

Со новиот закон треба да се зацврсти системот на контрола и времено или трајно одземање на службено оружје кое го должат службени лица, во случај кога против истите се води постапка за било каков вид на насилство, односно постојат околности дека службнеото лице истото тоа оружје може да го злоупотреби.  

Министерството за земјоделство, шумарство и водостопанство изврши ревидирање на Законот за шумите, во правец времено или трајно одземање на службено оружје кое го должат службени лица. 

Согласно мислењето на Дирекцијата на заштита на личните податоци во поглед на создавање законска основа за водење евиденција со оглед дека во истата ќе се собира, обработува и чува матичниот број на физичките лица,  потребно е да се направи законска измена на членот 66 од постоечкиот Закон. 

Поради горе наведеното, се прелага донесување на Предлог на Закон за изменување и дополнување на Законот за шумите. 

II. МЕЃУСЕБНАТА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложените одредби имаат за цел за времено и трајно одземање на службеното оружје. 

III. ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА

Решенијата содржани во новиот Закон треба да го зацврсти системот на контрола и времено или трајно одземање на службено оружје кое го должат службени лица (Шумска полиција и Шумочуварска служба) во случај кога против истите се води постапка за било каков вид на насилство, односно постојат околности дека службнеото лице истото тоа оружје може да го злоупотреби.  

IV. ТЕЗИ НА ПОДЗАКОНСКИ АКТИ КОИ ПРОИЗЛЕГУВААТ ОД ЗАКОНОТ

Донесувањето на Предлогот на законот за изменување и дополнување на Законот за шумите имплицира донесување на нови подзаконски акти кои ќе се донесат во рок од шест месеци од денот на влегување во сила на овој закон.

